
MILLIY IQTISODIYOT INNOVATSION 
SALOHIYATINING IQTISODIY MAZMUNINI 

TAKOMILLASHTIRISH VA UNI BAHOLASHNING 
NAZARIY-USLUBIY ASOSLARI

Samadqulov Muhammadjon
Toshkent kimyo-texnologiya instituti Yangiyer filiali tadqiqotchisi

Email: msamadkulov@gmail.com

Annotatsiya: Ushbu maqolada milliy iqtisodiyot innovatsion salohiyatining iqtisodiy mazmuni, uni baholashning nazariy-
uslubiy asoslari hamda O‘zbekiston misolida amaliy tahlili yoritilgan. Tadqiqotda innovatsion salohiyat faqat patent yoki 
texnologik natijalar bilan emas, balki R&D xarajatlari, tadqiqotchilar soni, STEM bitiruvchilari ulushi, internet qamrovi, 
innovatsion faol korxonalar ulushi va patent arizalari kabi ko‘rsatkichlar birligi asosida baholanishi asoslab berilgan. Shu 
maqsadda milliy iqtisodiyot innovatsion salohiyati integral indeksi (ISI) taklif etilib, uning mazmuni resurslar, infratuzilma 
va natijaviy ko‘rsatkichlar o‘zaro bog‘liqligida talqin qilingan.

Empirik tahlilda 2018–2025-yillar bo‘yicha O‘zbekiston ma’lumotlari asosida korrelyatsiya va regressiya usullari qo‘llanildi. 
Natijalar innovatsion faol korxonalar ulushi, tadqiqotchilar soni va internet qamrovi innovatsion salohiyatga eng sezilarli 
ta’sir ko‘rsatuvchi omillar ekanini ko‘rsatdi. Shu bilan birga, kuzatuvlar sonining cheklanganligi va omillararo yuqori 
bog‘liqlik regressiya natijalarini ehtiyotkor talqin qilish zarurligini ko‘rsatadi. Tadqiqot yakunida O‘zbekistonda innovatsion 
salohiyatni rivojlantirish uchun resurs bazasini mustahkamlash, ilm-fan, ta’lim va biznes integratsiyasini kuchaytirish 
hamda innovatsion ko‘rsatkichlar monitoringini takomillashtirish zarurligi xulosa qilindi.

Kalit soʻzlar: innovatsiya, innovatsion salohiyat, milliy iqtisodiyot, integral indeks, R&D, tadqiqotchilar, STEM, patent, 
raqamli infratuzilma, innovatsion faol korxonalar.

Abstract: This article examines the economic content of the innovative potential of the national economy, the theoretical 
and methodological foundations for its assessment, and a practical analysis based on the case of Uzbekistan. The study 
substantiates that innovative potential should be assessed not only through patents or technological outcomes, but also 
through a set of indicators such as R&D expenditures, the number of researchers, the share of STEM graduates, internet 
coverage, the share of innovation-active enterprises, and patent applications. For this purpose, an Integral Index of the 
Innovative Potential of the National Economy (ISI) is proposed, and its content is interpreted through the interrelationship 
of resources, infrastructure, and performance indicators.

In the empirical analysis, correlation and regression methods were applied using Uzbekistan’s data for 2018–2025. The 
results showed that the share of innovation-active enterprises, the number of researchers, and internet coverage are the 
factors with the most significant impact on innovative potential. At the same time, the limited number of observations and 
the high interdependence among factors indicate the need for a cautious interpretation of the regression results. The 
study concludes that, in order to develop innovative potential in Uzbekistan, it is necessary to strengthen the resource 
base, enhance the integration of science, education, and business, and improve the monitoring of innovation indicators.

Key words: innovation, innovative potential, national economy, integral index, R&D, researchers, STEM, patent, digital 
infrastructure, innovation-active enterprises.

Аннотация: В данной статье раскрываются экономическое содержание инновационного потенциала национальной 
экономики, теоретико-методологические основы его оценки, а также представлен практический анализ на 
примере Узбекистана. В исследовании обосновывается, что инновационный потенциал следует оценивать не 
только по патентам или технологическим результатам, но и на основе совокупности таких показателей, как 
расходы на НИОКР, численность исследователей, доля выпускников STEM-направлений, охват интернетом, доля 
инновационно-активных предприятий и количество патентных заявок. С этой целью предложен интегральный 
индекс инновационного потенциала национальной экономики (ISI), содержание которого интерпретируется через 
взаимосвязь ресурсов, инфраструктуры и результативных показателей.

В эмпирическом анализе с использованием данных Узбекистана за 2018–2025 годы были применены методы 
корреляции и регрессии. Результаты показали, что доля инновационно-активных предприятий, численность 
исследователей и охват интернетом являются факторами, оказывающими наиболее существенное влияние на 
инновационный потенциал. В то же время ограниченное количество наблюдений и высокая взаимосвязанность 
факторов указывают на необходимость осторожной интерпретации результатов регрессии. В заключение 
исследования сделан вывод о том, что для развития инновационного потенциала в Узбекистане необходимо 
укреплять ресурсную базу, усиливать интеграцию науки, образования и бизнеса, а также совершенствовать 
мониторинг инновационных показателей.

Ключевые слова: инновация, инновационный потенциал, национальная экономика, интегральный индекс, НИОКР, 
исследователи, STEM, патент, цифровая инфраструктура, инновационно-активные предприятия.

K I R I S H
XXI asr iqtisodiyotida raqobat ustunligi tabiiy resurslar yoki arzon mehnatdan ko‘ra ko‘proq bilim, 

texnologiya va innovatsion faollik bilan belgilanmoqda. Shu bois milliy iqtisodiyot innovatsion salohiyatini 
baholash iqtisodiy nazariya va amaliy siyosatning muhim yo‘nalishiga aylandi. Innovatsion salohiyat iqtisodiy 
o‘sishning ichki manbalari, ilm-fan va ishlab chiqarish integratsiyasi hamda yangi texnologiyalarni yaratish va 
joriy etish imkoniyatini ifodalaydi.

O‘zbekiston uchun bu masala ayniqsa dolzarbdir. So‘nggi yillarda mamlakatda oliy ta’limni kengaytirish, 
iqtisodiyotni raqamlashtirish, startaplar va texnoparklarni rivojlantirish, ilmiy natijalarni tijoratlashtirish bo‘yicha 
qator islohotlar amalga oshirildi. Natijada O‘zbekistonning Global Innovation Index’dagi o‘rni 2020-yildagi 
93-o‘rindan 2025-yildagi 79-o‘ringa yaxshilandi. Mamlakatda internet qamrovi ham tez o‘sib, 2023-yilda 89,0 
foizga, 2025-yilda esa 94,2 foizga yetdi. Shu bilan birga, R&D xarajatlari 2022-yilda YaIMga nisbatan 0,16 foizni, 
2023-yilda esa 0,13 foizni tashkil etdi. Tadqiqotchilar soni va patent arizalari bo‘yicha ham ijobiy o‘zgarishlar 
kuzatilmoqda, ammo bu ko‘rsatkichlar innovatsion salohiyatni to‘liq ochib berish uchun yetarli emas.

Shu sababli ushbu tadqiqotda innovatsion salohiyat faqat alohida ko‘rsatkichlar bilan emas, balki resurslar, 
infratuzilma, institutlar va natijalar o‘rtasidagi uzviy bog‘liqlik asosida talqin qilinadi. Maqolaning maqsadi — 
O‘zbekiston misolida milliy iqtisodiyot innovatsion salohiyatining iqtisodiy mazmunini aniqlashtirish va uni 
baholashning nazariy-uslubiy asoslarini ishlab chiqishdir.

M A V Z U G A  O I D  A D A B I Y O T L A R  S H A R H I
Milliy iqtisodiyot innovatsion salohiyati bo‘yicha adabiyotlarni umumlashtirganda, uchta asosiy ilmiy yo‘nalish 

ajralib turadi: birinchisi — innovatsiyani milliy tizim sifatida tushuntiruvchi institutsional yondashuv; ikkinchisi — 
innovatsion salohiyatni o‘lchanadigan iqtisodiy imkoniyatlar majmui sifatida ko‘ruvchi yondashuv; uchinchisi — 
innovatsion natijalarni xalqaro indekslar orqali baholashga oid metodik yondashuv. Ushbu maqoladagi nazariy 
asos aynan shu uch yo‘nalishning kesishmasida qurildi. 

Porter va Stern innovatsion salohiyatni klassik ma’noda faqat joriy innovatsiyalar oqimi emas, balki 
mamlakatning “commercially relevant innovations”ni uzluksiz yaratish imkoniyati sifatida talqin qiladi. Ularning 
fikricha, milliy innovatsion salohiyat texnologik murakkablik, ilmiy-texnik mehnat resurslari, klasterlashuv 
va institutsional muhitning qo‘shma ta’siri natijasidir [1]. Bu yondashuvning eng muhim jihati shundaki, u 
innovatsiyani natijadan ko‘ra kengroq kategoriya sifatida ko‘radi. Ya’ni patentlar soni yoki ilmiy maqolalar 
innovatsion salohiyatning faqat tashqi ko‘rinishi bo‘lib, asl salohiyat ularni yuzaga keltiruvchi tizimli sharoitlarda 
mujassam bo‘ladi. Aynan shu fikr maqolamizdagi ISI tushunchasini ishlab chiqishda nazariy asos bo‘lib xizmat 
qiladi. 

OECD innovatsion rivojlanishni “knowledge-based economy” konsepsiyasi bilan bog‘laydi va bilim 
ishlab chiqarish, uzatish hamda qo‘llash iqtisodiy o‘sishning asosiy omiliga aylanayotganini ta’kidlaydi [2]. 
“Knowledge-based economy is not a catchword” degan mashhur xulosa OECD hisobotida bejiz keltirilmagan: 
mazkur yondashuvga ko‘ra, iqtisodiy faollikning deyarli barcha segmentlarida bilim intensivligi ortib boradi, bu 
esa statistik va siyosiy monitoringning yangi formatini talab etadi [2]. Demak, innovatsion salohiyatni baholash 
faqat ilm-fan vazirligi yoki patent idorasi darajasidagi masala emas; u makroiqtisodiy siyosat, ta’lim siyosati, 
raqamli infratuzilma va korporativ boshqaruvni ham qamrab oladi. 

WIPOning Global Innovation Index konseptual bazasi innovatsiyani “input” va “output” komponentlari birligi 
sifatida tasvirlaydi. WIPO metodologiyasiga ko‘ra, innovatsion kirishlar inson kapitali, tadqiqot, infratuzilma, 
bozor va biznes murakkabligini o‘z ichiga oladi; innovatsion chiqishlar esa bilim-texnologik mahsulotlar va ijodiy 
natijalar bilan ifodalanadi [3]. Muhimi, WIPO innovatsiya investitsiyalari hozirgi davrda ilmiy salohiyat, infratuzilma 
va inson kapitalini kuchaytirib, kelajakdagi innovatsion natijalar uchun zamin yaratishini alohida qayd etadi [3]. 

Bu yondashuv maqoladagi ekonometrik modelning mantiqiy asosini tashkil etadi: R&D, tadqiqotchilar, STEM 
bitiruvchilari, internet qamrovi va korxona innovatsion faolligi — bular innovatsion kirishlar; patentlar va integral 
indeks esa innovatsion chiqishlar bilan bog‘liq natijaviy o‘lchamlardir. 

Lee tomonidan 82 mamlakat kesimida olib borilgan tadqiqotda milliy innovatsion salohiyatga innovatsion 
infratuzilma, innovatsion muhit va ularning o‘zaro ta’siri sezilarli ijobiy hissa qo‘shishi aniqlangan [4]. Ushbu 
natija innovatsion salohiyatning yagona omil bilan emas, balki komplementar omillar kombinatsiyasi bilan 
shakllanishini yana bir bor ko‘rsatadi. Ayniqsa rivojlanayotgan mamlakatlarda infratuzilma va institutsional muhit 
kutilganidan kattaroq rol o‘ynashi mumkin. Shu nuqtayi nazardan O‘zbekiston kabi iqtisodiyotlarda internet 
qamrovi, raqamli xizmatlar va korxonalarning innovatsion faolligi bir-birini kuchaytiruvchi omillar hisoblanadi. 

Pegkas va hamkorlarning Yevropa Ittifoqi mamlakatlari bo‘yicha tadqiqotida R&D xarajatlari bilan 
innovatsion natijalar o‘rtasida uzoq muddatli ijobiy bog‘liqlik aniqlangan, bunda ayniqsa biznes sektori R&D 
xarajatlari kuchliroq ta’sir ko‘rsatishi ta’kidlangan [5]. Bu xulosa bizning model uchun ham muhim: agar R&D 
ko‘rsatkichi o‘sayotgan bo‘lsa-yu, korxona darajasidagi innovatsion faollik past bo‘lsa, R&D resurslari natijaga 
sekin aylanadi. Demak, R&Dning o‘zi yetarli emas; uning iqtisodiy uzatish mexanizmlari — universitet-biznes 
aloqalari, tijoratlashtirish institutlari va startap ekotizimi — ham tahlil qilinishi zarur. Olib borilgan boshqa empirik 
tadqiqotlar ham R&D xarajatlari va ilmiy kadrlar salohiyati texnologik innovatsiyani sezilarli rag‘batlantirishini 
ko‘rsatadi [6]. Bu tadqiqotlarning muhim tomoni shundaki, ular rivojlanayotgan hududlar uchun “manpower 
input” omilini alohida ajratadi. Ya’ni tadqiqotchilar soni ko‘payishi faqat ilmiy maqolalar soni emas, balki 
texnologik yangilanish ehtimolini ham oshiradi. O‘zbekiston misolida ham tadqiqotchilar soni 2018-yildagi 476 
atrofidan 2022-yilda 547,49 va 2023-yilda 542,07 ko‘rsatkichlariga yetgani innovatsion salohiyatning muhim 
resurs bazasi sifatida qaralishi mumkin. 

UNECEning O‘zbekiston bo‘yicha “Innovation for Sustainable Development Review” hujjati mamlakatda 
innovatsiya-led growth uchun islohotlar ijobiy muhit yaratganini, biroq uzoq muddatli o‘sish uchun tizimli 
bog‘liqliklar mustahkamlanishi zarurligini qayd etadi [7]. Ushbu manbada innovatsion siyosatni fragmentar 
emas, balki butun innovatsion tizim kesimida baholash tavsiya etiladi. Bu qarash maqolamizdagi yondashuv 
bilan mos tushadi: ISI ko‘rsatkichi alohida indikatorlarning yig‘indisi emas, balki ular o‘rtasidagi funksional 
uzviylikni aks ettiruvchi integral tushuncha sifatida talqin qilinadi. 

WIPOning 2025-yilgi natijalari O‘zbekistonni “best position ever” darajasiga olib chiqqanini, shuningdek 
mamlakat ilmiy-texnik yo‘nalish bitiruvchilari va ilmiy maqolalar bo‘yicha kuchli ko‘rsatkichlarga ega ekanini 
qayd etadi [8]. Biroq shu bilan birga innovatsion chiqishlar bo‘yicha kirishlarga nisbatan pastroq natija kuzatiladi. 
Bu adabiyotlarda ko‘p uchraydigan “conversion efficiency” muammosining O‘zbekiston uchun ham dolzarb 
ekanini ko‘rsatadi. Innovatsion resurslarni iqtisodiy qiymatga, patentni esa mahsulot va xizmat innovatsiyasiga 
aylantirish — hozirgi bosqichdagi asosiy vazifalardan biridir. 

Shuningdek, so‘nggi yillarda milliy innovatsion imkoniyatni o‘lchashda entropiya, PCA va kompozit indekslar 
kabi metodlar qo‘llanayotganini ko‘rish mumkin. 2025-yilda taklif etilgan ayrim modellar MENA mamlakatlari 
uchun milliy innovatsion salohiyatni entropiya usulida baholab, ilmiy mukammallik va xalqaro iqtisodiy integratsiya 
muhimligini ko‘rsatgan [9]. Bu yondashuvlardan farqli ravishda ushbu maqolada O‘zbekiston bo‘yicha torroq, 
ammo siyosatga yaqinroq indikatorlar tanlanadi: R&D, tadqiqotchilar, STEM, internet, innovatsion korxonalar va 
patentlar. Chunki aynan shu ko‘rsatkichlar milliy statistika va xalqaro bazalarda nisbatan muntazam kuzatiladi, 
shu sababdan ular amaliy monitoring uchun qulaydir. 

Umuman olganda, adabiyotlar tahlili uchta asosiy xulosaga olib keladi. Birinchidan, innovatsion salohiyat 
bu alohida resurslar yig‘indisi emas, balki tizimning innovatsiya yaratish va uni iqtisodiy natijaga aylantirish 
qobiliyatidir [1], [2]. Ikkinchidan, uni o‘lchash uchun kirishlar va chiqishlarni birgalikda ko‘ruvchi kompleks 
metodologiya zarur [3]. Uchinchidan, rivojlanayotgan mamlakatlarda korxonalar innovatsion faolligi, ilmiy kadrlar, 
raqamli infratuzilma va institutlar o‘rtasidagi uyg‘unlik innovatsion salohiyatning asosiy drayveri hisoblanadi [4], 
[5], [7]. Shu asosda maqolaning keyingi qismida O‘zbekiston bo‘yicha integral indeksga tayangan ekonometrik 
model taklif etiladi.

T A D Q I Q O T  M E T O D O L O G I YA S I
Mazkur tadqiqotda milliy iqtisodiyot innovatsion salohiyatini baholash uchun kombinatsiyalashgan 

metodologik yondashuv qo‘llanildi. Birinchidan, nazariy jihatdan innovatsion salohiyatning iqtisodiy mazmuni 
“resurslar + infratuzilma + institutsional o‘tish + natija” modeli asosida aniqlashtirildi. Ikkinchidan, amaliy 
baholash uchun 2018–2025-yillar bo‘yicha O‘zbekiston kesimida indikatorlar bazasi shakllantirildi. Uchinchidan, 
ushbu ma’lumotlar asosida korrelyatsion va ko‘p omilli regressiya tahlili bajarildi.

Bog‘liq o‘zgaruvchi sifatida Milliy iqtisodiyot innovatsion salohiyati integral indeksi (ISI) olindi. Ushbu 
tadqiqotda ISI amaliy proksi ko‘rinishida ishlatildi: 2020–2025-yillar uchun O‘zbekistonning Global Innovation 
Index ballari qabul qilindi, 2018–2019-yillar uchun esa trend asosida orqaga ekstrapolyatsiya qilindi. Bunday 

yondashuvning sababi shundaki, ISIni aynan mustaqil o‘zgaruvchilarning o‘zidan tuzib, keyin yana shu 
o‘zgaruvchilar bilan regressiya qilish tautologiya xavfini tug‘diradi. Shu bois ISI tashqi integral natija ko‘rsatkichi 
sifatida olindi. O‘zbekistonning GII ballari 2020-yilda 24,54, 2021-yilda 27,40, 2022-yilda 25,30, 2023-yilda 
26,20, 2024-yilda 24,70 va 2025-yilda 26,50 bo‘lgan; 2018–2019-yillar uchun mos ravishda 23,8 va 24,2 
qiymatlar mualliflik backcast sifatida qabul qilindi.

Mustaqil o‘zgaruvchilar quyidagilar:
1.	 R&D xarajatlari (% YaIM); 
2.	 Tadqiqotchilar soni (har million aholiga FTE); 
3.	 Oliy ta’lim yoki STEM bitiruvchilari ulushi (%); 
4.	 Internet qamrovi yoki raqamli infratuzilma (% aholi); 
5.	 Innovatsion faol korxonalar ulushi (%); 
6.	 Patent arizalari soni. 
Modelning umumiy ko‘rinishi quyidagicha yozildi:
ISIt=β0+β1RDt+β2RESt+β3STEMt+β4INTt+β5INNt+β6PATt+εt
bu yerda t — vaqt (2018–2025), εt​ — tasodifiy xatolik.
Tahlilning birinchi bosqichida juft korrelyatsiya matritsasi hisoblanib, ISI bilan har bir omil o‘rtasidagi 

chiziqli bog‘liqlik kuchi baholandi. Ikkinchi bosqichda OLS regressiya qo‘llandi. Kuzatuvlar soni 8 ta bo‘lgani va 
omillar soni 6 ta ekanini hisobga olib, regressiya natijalari asosan iqtisodiy yo‘nalish va belgilar talqini nuqtayi 
nazaridan sharhlanadi; ularni qat’iy inferensial xulosa sifatida qabul qilish to‘g‘ri bo‘lmaydi. Model uchun ko‘p 
omillilik (multicollinearity) xavfi oldindan kutilgan, chunki internet qamrovi, innovatsion korxonalar ulushi va 
tadqiqotchilar soni bir yo‘nalishda o‘suvchi ko‘rsatkichlardir. Shu sababli natijalar talqinida juft korrelyatsiya, 
koeffitsiyentlar belgisi, R² va VIF mantiqi birgalikda hisobga olindi.

2018–2025-yillar oralig‘idagi ma’lumotlarning bir qismi xalqaro bazalardan, bir qismi O‘zbekiston statistik 
materiallaridan olindi; 2024–2025-yillar bo‘yicha uzluksiz rasmiy qator yo‘q joylarda ochiq manbalardagi trend 
va 2022–2023-yillar tayanch nuqtalaridan kelib chiqib, taxminiy qiymatlar qo‘llandi. Demak, tadqiqot natijalari 
ko‘proq nazariy-uslubiy model va diagnostik tahlil vazifasini bajaradi. Ularning asosiy amaliy ahamiyati shundaki, 
ular milliy innovatsion siyosatning qaysi bo‘g‘inlari sust ishlayotganini ko‘rsatib beradi.

T A H L I L  V A  N A T I J A L A R
Quyidagi jadvalda 2018–2025-yillar bo‘yicha O‘zbekiston uchun ishlatilgan o‘zgaruvchilar keltiriladi. 

2020–2025-yillardagi ISI qiymatlari GII ballari bilan proksilandi; 2018–2019-yillar qiymatlari trend asosidagi 
muallif taxmini. Internet qamrovi, R&D, tadqiqotchilar, patentlar bo‘yicha asosiy tayanch qiymatlar xalqaro 
manbalardan olindi; 2024–2025-yillar bo‘yicha ayrim qatorlar va innovatsion faol korxonalar ulushi muallifning 
trendli bahosi sifatida belgilandi (1-jadval).

1-jadval. O‘zbekiston bo‘yicha innovatsion salohiyat indikatorlari, 2018–20251

Yil ISI (ball) R&D, % 
YaIM

Tadqiqotchilar (har 
mln)

STEM 
bitiruvchilari, %

Internet 
qamrovi, %

Innovatsion faol 
korxonalar, %

Patent 
arizalari 

soni
2018 23.80* 0.12* 476.0 31.20* 55.20* 10.8* 470
2019 24.20* 0.11 421.5 33.10* 70.40 11.4* 374
2020 24.54 0.12* 460.0* 36.93 71.10 12.6* 356
2021 27.40 0.13* 523.38 32.79 76.59 13.7* 413
2022 25.30 0.16 547.49 33.80* 83.90 15.4* 458
2023 26.20 0.13 542.07 34.60* 89.01 16.2* 518
2024 24.70 0.14* 560.0* 35.40* 93.30 17.1* 507**
2025 26.50 0.15* 578.0* 36.10* 94.20*** 18.0* 531*

*Muallifning trend asosidagi tahliliy qiymati.
**2024 patent bo‘yicha WIPO country profile’dagi so‘nggi ko‘rsatkich asosida talqin qilindi.
***2025 internet ulushi yanvar–avgust davri uchun.

Jadvaldan ko‘rinadiki, 2018–2025-yillar oralig‘ida O‘zbekiston innovatsion salohiyati tarkibiy jihatdan 
ijobiy siljigan. Eng barqaror o‘sish internet qamrovida kuzatiladi: 2018-yildagi taxminiy 55,2 foizdan 2025-yilga 
kelib 94,2 foizga yetgan. Tadqiqotchilar soni ham 2019-yildagi pasayishdan so‘ng tiklanib, 2022–2025-yillar 

1	  WIPO, World Bank/ITU, O‘zbekiston Milliy statistika qo‘mitasi va muallif hisob-kitobi

oralig‘ida o‘suvchi trayektoriyaga qaytgan. Patentlar bo‘yicha 2020-yilda pasayish kuzatilgan bo‘lsa-da, 2021-
yildan tiklanish boshlandi va 2023-yilda 518 taga yetdi. R&D xarajatlari nisbatan past diapazonda qolmoqda; 
2022-yildagi 0,16 foizlik maksimumdan keyin 2023-yilda 0,13 foizga tushishi tizimda moliyalashtirishning 
notekisligini anglatadi.

Bu yerda muhim metodologik nuqta shuki, GII yoki ISI kabi integral natija ko‘rsatkichlarining qisqa muddatda 
notekis tebranishi tabiiydir. Masalan, 2021-yilda GII balli 27,40 ga chiqsa, 2022-yilda 25,30 ga tushgan, 2023-
yilda 26,20 ga ko‘tarilgan, 2024-yilda esa 24,70 ga pasaygan. Bu holat innovatsion tizimlarda resurslarning 
natijaga aylanishi vaqt bo‘yicha kechikish bilan sodir bo‘lishini ko‘rsatadi. R&D yoki internet qamrovining joriy 
yilgi o‘sishi darhol shu yilning GII balliga bir xil tezlikda aks etmaydi. Shu sababli regressiya natijalarini talqin 
qilishda vaqt laglari ehtimolini ham yodda tutish zarur.

Korrelyatsion tahlil innovatsion salohiyatning qaysi omillar bilan kuchliroq birga o‘zgarishini ko‘rsatadi. 
Hisob-kitob natijalari quyidagicha (2-jadval):

2-jadval. Korrelyatsiya matritsasi2

O‘zgaruvchi ISI R&D Tadqiqotchilar STEM Internet Innov. 
korxonalar Patentlar

ISI 1.000 0.434 0.430 0.509 0.563 0.661 0.347
R&D 0.434 1.000 0.861 0.280 0.686 0.777 0.597
Tadqiqotchilar 0.430 0.861 1.000 0.316 0.808 0.916 0.823
STEM 0.509 0.280 0.316 1.000 0.622 0.581 0.073
Internet 0.563 0.686 0.808 0.622 1.000 0.966 0.603
Innov. korxonalar 0.661 0.777 0.916 0.581 0.966 1.000 0.746
Patentlar 0.347 0.597 0.823 0.073 0.603 0.746 1.000

Jadvalga ko‘ra, ISI bilan eng kuchli juft bog‘liqlik innovatsion faol korxonalar ulushida kuzatildi (r = 0,661). 
Bu natija nazariy jihatdan juda mantiqiy: innovatsiya milliy tizimida yaratilgan ilmiy va texnik imkoniyatlar aynan 
korxonalarda mahsulot, xizmat yoki jarayon yangiligiga aylanganda iqtisodiy salohiyat real ko‘rinish oladi. Shu 
sababdan korxonalar innovatsion faolligi yuqori bo‘lmagan tizimlarda R&D yoki patentlar iqtisodiy qiymatga 
sust aylanadi.

Ikkinchi nisbatan kuchli bog‘liqlik internet qamrovi bilan qayd etildi (r = 0,563). Raqamli infratuzilma 
innovatsion salohiyatni to‘g‘ridan-to‘g‘ri ham, bilvosita ham kuchaytiradi. To‘g‘ridan-to‘g‘ri ta’sir — axborotga tez 
kirish, raqamli xizmatlar va onlayn bilim almashinuvi orqali. Bilvosita ta’sir — startaplar, platforma bizneslari, 
elektron savdo, masofaviy ta’lim va ilmiy tarmoqlarni kengaytirish orqali. O‘zbekiston misolida 2021–2025-yillar 
oralig‘ida internet qamrovining juda tez o‘sishi innovatsion salohiyat bazasining kengayishini anglatadi. STEM 
bitiruvchilari ulushi bilan ISI o‘rtasidagi korrelyatsiya o‘rta darajada (r = 0,509) bo‘ldi. Bu ko‘rsatkichning musbat 
chiqishi inson kapitalining innovatsion tizim uchun muhimligini tasdiqlaydi, biroq uning korxona darajasidagi 
natijaga aylanishi avtomatik emasligini ham ko‘rsatadi. Ya’ni STEM bitiruvchilari ko‘p bo‘lishi albatta foydali, 
ammo ular mehnat bozorida ilmiy-texnik faoliyatga qanchalik jalb qilinayotgani, tadbirkorlikka yoki R&D 
bo‘linmalariga kirayotgani ham hal qiluvchi omildir.

Tadqiqotchilar soni bilan ISI o‘rtasidagi korrelyatsiya 0,430 bo‘ldi. Bu qiymat musbat, ammo kutilgandek juda 
yuqori emas. Buning bir necha sababi bor. Birinchidan, tadqiqotchilar sonidagi o‘sish ko‘pincha vaqt kechikishi 
bilan natija beradi. Ikkinchidan, tadqiqotchilar bazasi va korxonalardagi innovatsion amaliyot o‘rtasida uzatish 
mexanizmlari zaif bo‘lsa, ilmiy kadrlar soni o‘zi yetarli bo‘lmaydi. Uchinchidan, O‘zbekistonda tadqiqotchilar 
soni bo‘yicha ayrim yillarda tebranish mavjud bo‘lgani sababli qisqa vaqt qatorida bog‘liqlik kuchsizroq ko‘rinishi 
mumkin.

Patentlar soni bilan ISI o‘rtasidagi korrelyatsiya 0,347 darajada chiqdi. Bu ko‘rsatkichning nisbatan pastligi 
patentlash faoliyati va umumiy innovatsion salohiyat o‘rtasida darhol bir-to-bir muvofiqlik yo‘qligini ko‘rsatadi. 
Ayrim yillarda patentlar soni ortishi mumkin, ammo agar ular tijoratlashmasa yoki yuqori qo‘shilgan qiymatli 
mahsulotlarga aylanmasa, integral salohiyat ko‘rsatkichi bir xil sur’atda o‘smasligi mumkin. Shuningdek, patent 
indikatorining o‘zi milliy innovatsion salohiyatning faqat bitta natijaviy elementi, xolos. WIPO ham innovatsiyani 
ko‘p komponentli tizim sifatida ko‘radi.

R&D bilan ISI o‘rtasidagi korrelyatsiya 0,434 bo‘lib, ijobiy, ammo o‘rtacha kuchda chiqdi. Bu natija yana bir 
muhim masalani ochadi: moliyalashtirishning o‘zi yetarli emas, uning sifati, yo‘nalishi va institutsional uzatish 
kanallari ham muhim. 2022-yilda R&D ulushi 0,16 foizga ko‘tarilgan bo‘lsa-da, 2023-yilda 0,13 foizga tushgan; 

2	  Manba: muallif hisob-kitobi

demak, tizimda moliyaviy barqarorlik hali mustahkam emas. Innovatsion siyosat uchun bundan chiqadigan 
xulosa shuki, R&D xarajatlarini oshirish bilan birga ularni biznes sektori, universitetlar va amaliy texnologik 
loyihalar bilan bog‘lash lozim.

Shu bilan birga, korrelyatsiya matritsasida mustaqil o‘zgaruvchilarning o‘zaro ham juda yuqori bog‘liqligi 
ko‘rinadi. Masalan, internet qamrovi va innovatsion korxonalar ulushi o‘rtasida 0,966, tadqiqotchilar soni 
va innovatsion korxonalar ulushi o‘rtasida 0,916 bog‘liqlik mavjud. Bu iqtisodiy jihatdan tushunarli: tizim 
modernizatsiyalashgani sayin ko‘plab indikatorlar birgalikda o‘sadi. Ammo statistik jihatdan bu holat ko‘p omilli 
regressiyada multikollinearlik muammosini yuzaga keltiradi.

Quyida OLS usulida olingan natijalar STATA dasturidagi jadval ko‘rinishiga yaqin formatda keltiriladi 
(3-jadval).

3-jadval. OLS regressiya natijalari3

Bog‘liq o‘zgaruvchi: ISI

O‘zgaruvchi Koeffitsiyent 
(Coef.)

Standart 
xatolik (Std. 
Err.)

t-statistika P-qiymat 95% ishonch oralig‘i

Const 67.0459 85.771 0.782 0.578 -1022.783 ; 1156.875
R&D xarajatlari (% 
YaIM) -87.9518 91.243 -0.964 0.512 -1247.303 ; 1071.400

Tadqiqotchilar soni 0.0012 0.102 0.012 0.992 -1.291 ; 1.294
STEM bitiruvchilari 
ulushi -1.0032 1.547 -0.649 0.634 -20.656 ; 18.650

Internet qamrovi -0.3417 0.776 -0.441 0.736 -10.198 ; 9.514
Innovatsion faol 
korxonalar ulushi 3.5785 7.295 0.491 0.710 -89.108 ; 96.265

Patent arizalari soni -0.0459 0.054 -0.851 0.551 -0.731 ; 0.639
Ko‘rsatkich Qiymat
Kuzatuvlar soni (N) 8
R-squared 0.777
Adjusted R-squared -0.559
F-statistika 0.5818
Prob > F 0.762
Durbin–Watson 2.988
Condition number 1.38e+05

Ushbu natijalarni ayrim koeffitsiyentlarning manfiy chiqishi savol uyg‘otishi mumkin. Biroq bu yerda ikkita 
muhim metodologik cheklov mavjud. Birinchisi, kuzatuvlar soni juda kam — atigi 8 ta yil. Ikkinchisi, mustaqil 
omillar o‘rtasidagi multikollinearlik juda yuqori. Demak, koeffitsiyentlar belgisi va kattaligini qat’iy iqtisodiy 
qonuniyat sifatida emas, balki qisqa qator va o‘zaro bog‘liq omillar natijasidagi statistik sezgirlik sifatida ko‘rish 
kerak. Shu sababli regressiya natijalari ichida eng muhim ko‘rsatkich P-qiymatlar emas, balki modelning 
diagnostik mantiqidir. 

Modelning R² = 0,777 bo‘lishi ISI dispersiyasining qariyb 77,7 foizi tanlangan oltita omil bilan 
tushuntirilayotganini ko‘rsatadi. Bu yomon natija emas, aksincha tanlangan indikatorlar innovatsion salohiyatning 
mazmuniga mos kelishini bildiradi. Ammo adjusted R² ning manfiy chiqishi modelning ortiqcha parametrli ekanini 
ko‘rsatadi. Ya’ni kuzatuvlar soniga nisbatan o‘zgaruvchilar soni ko‘p bo‘lgani uchun modelning tushuntirish kuchi 
statistik jihatdan haddan tashqari yuklangan. Condition number juda yuqori bo‘lgani, shuningdek korrelyatsiya 
jadvalidagi kuchli o‘zaro bog‘liqliklar modelda multikollinearlik kuchli ekanini tasdiqlaydi. Bu esa bitta omilning 
mustaqil “sof” ta’sirini ajratib ko‘rsatishni qiyinlashtiradi. Masalan, internet qamrovi va innovatsion korxonalar 
ulushi deyarli bir yo‘nalishda o‘smoqda; shu sababli regressiyada ulardan birining ijobiy ta’siri ikkinchisiga 
“singib ketishi” mumkin. Aynan shuning uchun koeffitsiyent belgilarining ayrimlari nazariy kutilmadan farq qilsa 
ham, bu indikatorlarning innovatsion salohiyatga salbiy ta’sir qiladi degan xulosani bermaydi. 

Iqtisodiy mazmun nuqtayi nazaridan jadvaldagi eng mantiqli ijobiy koeffitsiyent innovatsion faol korxonalar 
ulushida kuzatiladi (3,5785). Bu shuni anglatadiki, boshqa shartlar o‘zgarmagan deb qaralganda, korxonalar 

3	  Manba: muallif hisob-kitobi



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

1079https://yashil-iqtisodiyot-taraqqiyot.uz

YA S H I L  I Q T I S O D I Y O T  VA  TA R A Q Q I Y O T2025-yil, yanvar.  № 1-son.

innovatsion faolligi oshishi ISIga ijobiy impuls beradi. Biroq multikollinearlik sabab bu natija statistik jihatdan 
kuchli emas. Shunga qaramay, juft korrelyatsiya bilan birga ko‘rilganda aynan ushbu omil O‘zbekiston innovatsion 
tizimidagi eng muhim “transmissiya bo‘g‘ini” ekanini ko‘rsatadi. Ilmiy resurslar, kadrlar va raqamli infratuzilma 
korxona darajasida innovatsion faoliyatga aylanmas ekan, integral salohiyat to‘liq namoyon bo‘lmaydi. 

Tadqiqotchilar soni uchun koeffitsiyent juda kichik musbat qiymatga ega. Bu tadqiqotchilar bazasining o‘zi 
innovatsion salohiyatga zarur, biroq yetarli bo‘lmagan omil ekanini ko‘rsatadi. O‘zbekistonda 2022–2023-yillarda 
tadqiqotchilar ko‘rsatkichi nisbatan yaxshi darajada bo‘lsa-da, ularning korporativ sektorga integratsiyasi, 
tijoratlashtirishda ishtiroki va ilmiy natijalarni patent yoki mahsulotga aylantirish mexanizmlari hali chuqurroq 
rivojlanishi kerak. WIPO profillarida O‘zbekistonning tadqiqotchilar bo‘yicha ko‘rsatkichlari yomon emas, ammo 
umumiy GII chiqishlari hanuz kirishlarga nisbatan pastroq. Bu o‘rtadagi “uzilish”ni anglatadi. 

STEM bitiruvchilari ulushi regressiyada manfiy chiqdi. Buni salbiy iqtisodiy ta’sir deb talqin qilish xato 
bo‘ladi. Aslida 2020-yilda STEM ulushi yuqori bo‘lsa-da, GII balli nisbatan past bo‘lgan; bu qisqa qator va vaqt 
kechikishi tufayli regressiyada shunday belgini berishi mumkin. Innovatsion nazariya nuqtayi nazaridan esa 
STEM bitiruvchilari ulushi ijobiy omil bo‘lib qolaveradi. WIPO O‘zbekistonni aynan science and engineering 
graduates ko‘rsatkichi bo‘yicha kuchli mamlakatlardan biri sifatida qayd etadi. Demak, muammo inson 
kapitalining hajmida emas, uning iqtisodiyotga birikish samaradorligida. 

Internet qamrovi koeffitsiyentining manfiy chiqishi ham statistik kollaps natijasi sifatida qaralishi kerak. Juft 
korrelyatsiyada u ISI bilan musbat bog‘liqlikka ega. Bundan kelib chiqadiki, internetning sof ta’siri regressiyada 
innovatsion korxonalar ulushi va boshqa trendli omillar bilan “raqsga tushib”, belgini o‘zgartirib yuborgan. Bu 
ayniqsa makro vaqt qatorlarida ko‘p uchraydi. Siyosiy xulosa o‘zgarmaydi: raqamli infratuzilma innovatsion 
salohiyat uchun fundamental platformadir. 2023-yildagi 89 foizdan 2025-yilda 94,2 foizgacha bo‘lgan o‘sish 
innovatsion ekotizim uchun katta ustunlikdir. 

R&D koeffitsiyenti regressiyada manfiy chiqsa-da, bu ham o‘zgaruvchilararo yuqori bog‘liqlik va qisqa 
qatordan kelib chiqqan. Nazariyada va xorijiy empirik ishlarda R&D xarajatlari innovatsiyaning asosiy 
drayverlaridan biri sifatida qayta-qayta isbotlangan. O‘zbekiston uchun asosiy masala R&Dning miqdoridan 
tashqari uning strukturasi, sektorlar bo‘yicha taqsimoti va natijadorligidir. 2022-yilda 0,16 foizlik cho‘qqidan 
keyin 2023-yilda 0,13 foizga tushish moliyalashtirishni barqarorlashtirish zarurligini ko‘rsatadi. Agar R&D 
ko‘rsatkichi izchil o‘sib, biznes sektoriga chuqur singdirilsa, uzoqroq qatorlarda uning koeffitsiyenti ijobiy va 
aniqroq bo‘lishi kutiladi. 

Patentlar soni uchun manfiy koeffitsiyent ham shu sabab bilan izohlanadi. Patentlar 2021–2023-yillar 
oralig‘ida o‘sgan bo‘lsa-da, GII balli aynan shu sur’atda o‘smagan. Chunki GII yoki ISI faqat patent natijasini 
emas, butun innovatsion tizimni aks ettiradi. Patent ko‘rsatkichi muhim, lekin u yagona determinant emas. 
Masalan, patentlar sonining o‘sishi mualliflik faoliyati kuchayganini ko‘rsatishi mumkin, biroq ishlab chiqarish, 
marketing, eksport va texnologik diffuziya bo‘yicha zaif bo‘g‘inlar bo‘lsa, integral indeks barqaror o‘smaydi. 

Mazkur regressiya natijalari O‘zbekiston innovatsion salohiyatini baholashda ikki muhim metodik saboq 
beradi. 

Birinchisi, innovatsion salohiyatni birgina yil kesimida yoki qisqa qatorlarda baholash juda ehtiyotkorlikni 
talab etadi. Innovatsiya tabiatan kechikib ta’sir qiluvchi jarayon. Bugun qilinayotgan R&D xarajati yoki ta’lim 
islohoti ertaga emas, ko‘pincha 2–5 yil ichida patent, startap, yangi mahsulot yoki eksport natijasiga aylanadi. 
Shu sababli kelgusida distributed lag, ARDL yoki panel usullar qo‘llansa, ancha mustahkamroq natijalar olinadi. 

Ikkinchisi, O‘zbekistonda innovatsion tizim ko‘rsatkichlari birgalikda o‘sayotgan bo‘lgani uchun 
multikollinearlik kuchli. Bu yomon emas; aksincha modernizatsiya jarayonining kompleks tus olganini bildiradi. 
Masalan, internet qamrovi oshsa, elektron xizmatlar va bilim oqimi kuchayadi; bu korxonalar innovatsion 
faolligiga turtki beradi; o‘z navbatida innovatsion faol korxonalar ilmiy kadrlar va patent natijalarini talab qiladi. 
Demak, indikatorlar o‘rtasidagi kuchli bog‘liqlik iqtisodiy hayotda real komplementarlikning aksidir.

X U L O S A  V A  T A K L I F L A R
Mazkur tadqiqot milliy iqtisodiyot innovatsion salohiyatining iqtisodiy mazmunini takomillashtirish va uni 

baholashning nazariy-uslubiy asoslarini O‘zbekiston misolida ishlab chiqishga qaratildi. Tahlil natijalari ko‘rsatdiki, 
innovatsion salohiyatni tor ma’noda ilmiy-texnik resurslar yoki patentlar yig‘indisi sifatida tushunish metodologik 
jihatdan yetarli emas. U ko‘proq tizimning bilim yaratish, uni iqtisodiy faoliyatga singdirish, texnologik natijaga 
aylantirish va oxir-oqibat raqobatbardosh mahsulot, xizmat yoki institutsional ustunlik ko‘rinishida namoyon 
qilish qobiliyatidir. Demak, innovatsion salohiyatning iqtisodiy mazmuni resurs, institut, infratuzilma va natija 
qatlamlarining birligi sifatida talqin qilinishi lozim. 

Nazariy sharh shuni ko‘rsatdiki, Porter va Sternning milliy innovatsion salohiyat haqidagi qarashlari, 
OECDning bilimga asoslangan iqtisodiyot konsepsiyasi va WIPOning input-output arxitekturasi bir-birini 
to‘ldiradi. Bir tomondan, innovatsion salohiyat mamlakatning tijoriy ahamiyatga ega innovatsiyalar oqimini 

yuzaga keltirish potentsialidir. Ikkinchi tomondan, bu potentsial alohida resurs emas, balki tizim ichidagi 
aloqalar natijasidir. Uchinchidan, uni o‘lchash uchun inson kapitali, ilmiy-tadqiqot, infratuzilma, bozor, biznes 
murakkabligi va natijaviy ko‘rsatkichlarni birgalikda ko‘ruvchi kompleks yondashuv zarur. Shu ma’noda 
maqolada ishlab chiqilgan yondashuv innovatsion salohiyatni “innovatsion resurslar hajmi”dan “innovatsion 
konversiya qobiliyati”ga o‘tkazadi. 

O‘zbekiston bo‘yicha 2018–2025-yillar ma’lumotlari mamlakat innovatsion salohiyati tarkibiy o‘sish 
trayektoriyasiga kirganini ko‘rsatdi. Global Innovation Index’dagi o‘rin 2020-yildagi 93-o‘rindan 2025-yilda 
79-o‘ringa yaxshilangani, internet qamrovi 2021-yildagi 76,6 foizdan 2025-yilning yanvar–avgustida 94,2 
foizga yetgani, patentlar soni 2022-yildagi 458 tadan 2023-yilda 518 taga ko‘tarilgani va tadqiqotchilar sonining 
2022–2023-yillarda 540 dan ortiq darajada saqlanib qolgani ijobiy siljishlardan dalolat beradi. Shu bilan birga, 
R&D xarajatlari YaIMga nisbatan hanuz past darajada qolayotgani va ayrim yillarda tebranish kuzatilayotgani 
innovatsion tizim moliyalashtirilishida izchillik yetishmayotganini anglatadi. 

Ekonometrik natijalar metodologik jihatdan muhim xulosalarni berdi. Juft korrelyatsiyada innovatsion faol 
korxonalar ulushi, internet qamrovi va STEM ulushi ISI bilan eng yaqin bog‘langan omillar sifatida ko‘rindi. 
Bu O‘zbekiston sharoitida innovatsion salohiyatning markaziy masalasi ilmiy resurslar miqdoridangina iborat 
emasligini, balki ularni real iqtisodiy aylanishga kiritish bilan bog‘liqligini ko‘rsatadi. To‘liq ko‘p omilli regressiyada 
ayrim koeffitsiyentlar statistik jihatdan zaif yoki kutilmagan belgi bilan chiqqani esa asosan kuzatuvlar sonining 
kamligi va o‘zgaruvchilararo yuqori multikollinearlik bilan izohlanadi. Shu sababli ushbu maqoladagi regressiya 
natijalari qat’iy prognoz yoki universallashgan qonuniyat emas, balki milliy innovatsion tizimning hozirgi 
diagnostik portreti sifatida qaralishi to‘g‘riroq bo‘ladi. 

Tadqiqotning eng muhim amaliy xulosasi shuki, O‘zbekistonda innovatsion salohiyatni oshirishning asosiy 
rezervi faqat alohida indikatorlarni ko‘paytirishda emas, balki ular o‘rtasidagi uzviylikni kuchaytirishda yotadi. 
Ya’ni, universitetda tayyorlangan STEM bitiruvchisi ilmiy markazga, u yerdagi tadqiqot startapga yoki korxona 
laboratoriyasiga, u esa patent, yangi mahsulot va eksportga ulangan zanjir hosil qilishi kerak. Agar ushbu zanjir 
ishlamasa, hatto yaxshi inson kapitali yoki yuqori internet qamrovi ham integral innovatsion salohiyatni kutilgan 
darajada oshirmaydi. 

Shundan kelib chiqib, quyidagi takliflar ilgari suriladi. 
Birinchi taklif — R&D moliyalashtirishini bosqichma-bosqich, lekin barqaror oshirish. Bu yerda muhim narsa 

faqat mablag‘ miqdori emas, balki uning tarkibidir. Davlat R&D xarajatlari bilan bir qatorda xususiy sektorning 
tadqiqot va tajriba-konstruktorlik ishlariga sarfini rag‘batlantiruvchi soliq preferensiyalari, matching grant va 
innovatsion vaucher mexanizmlari joriy etilishi maqsadga muvofiq. Ilmiy grantlar faqat akademik natija emas, 
balki mahsulotga, patentga yoki texnologik prototipga olib boruvchi loyihalarga ko‘proq yo‘naltirilishi kerak. 

Ikkinchi taklif — tadqiqotchilar bazasini korporativ innovatsiya bilan bog‘lash. O‘zbekistonda ilmiy kadrlar 
soni yomon emas, ammo ilm-fan va ishlab chiqarish o‘rtasidagi institutsional ko‘priklar hali yetarli emas. 
Universitetlar va korxonalar o‘rtasida qo‘shma laboratoriyalar, “industrial PhD”, buyurtmachi korxona asosida 
tadqiqot grantlari, texnologiya transfer ofislari va patent brokerlik institutlari rivojlantirilishi kerak. Bu ilmiy 
natijalarning iqtisodiy aylanishga kirishini tezlashtiradi. 

Uchinchi taklif — STEM bitiruvchilarining sifatli bandligini ta’minlash. Faqat STEM ulushi yuqori bo‘lishi 
yetarli emas; ushbu bitiruvchilar real innovatsion faoliyatga, startaplar, IT-kompaniyalar, ishlab chiqarishdagi 
R&D bo‘limlari va injiniring markazlariga singishi kerak. Buning uchun dual ta’lim, amaliyotga yo‘naltirilgan 
o‘quv dasturlari, texnoparklarda talabalar inkubatsiyasi va universitet-inkubatorlar tarmog‘i kengaytirilishi lozim. 

To‘rtinchi taklif — raqamli infratuzilmani chuqurlashtirishni internet qamrovi bilan cheklamaslik. Internet 
ulushi yuqori darajaga chiqqani ijobiy, lekin innovatsion salohiyat uchun keyingi bosqich — tezkor va sifatli 
keng polosali internet, ma’lumotlar markazlari, bulutli servislar, ochiq ma’lumotlar ekotizimi va kiberxavfsizlik 
standartlaridir. Raqamli iqtisodiyot infratuzilmasi chuqurlashgani sari korxonalarning innovatsion xarajatlari 
samaradorligi oshadi. 

Beshinchi taklif — innovatsion faol korxonalar ulushini milliy innovatsion siyosatning markaziy KPI’laridan 
biriga aylantirish. Tadqiqot aynan ushbu ko‘rsatkichning ISI bilan eng kuchli bog‘liq omillardan biri ekanini 
ko‘rsatdi. Shuning uchun sektorlar bo‘yicha innovatsion faol korxonalar ulushi, yangi mahsulot joriy qilgan 
korxonalar ulushi, texnologik modernizatsiya investitsiyalari va patentdan foydalanish darajasi muntazam 
monitoring qilinishi kerak. 

Muxtasar qilib aytganda, O‘zbekistonning milliy iqtisodiyot innovatsion salohiyati ijobiy evolyutsion bosqichga 
kirgan, biroq bu salohiyatning to‘liq iqtisodiy samara berishi uchun tizimning ichki uzviyligi kuchaytirilishi 
shart. Innovatsion siyosatning navbatdagi bosqichi “ko‘rsatkichlarni ko‘paytirish”dan “ko‘rsatkichlar o‘rtasidagi 
konversiyani kuchaytirish”ga o‘tishi kerak. Aynan shu holatda innovatsiya milliy iqtisodiyot uchun qo‘shimcha 
soha emas, balki barqaror o‘sishning ichki mexanizmiga aylanadi.

